Stimadu [Nómi di Pasienti],
 
N sta ta skrebe oji pamódi saúdi y ben-star di nho/a é mutu inpurtanti pa mi. Sima nho/a sabe, na últimu mês txeu algen fika duenti ku COVID-19, kel duénsa kauzadu pa kel koronavírus ki diskubridu risentimenti. Txeu algen ki fika duenti ku COVID-19 ten sintómas sima kes di konstipason y gripi y es ta rikupera totalmenti es sô. Ago, alguns ta fika duenti gravi y alguns dja móre própi. Manera más ifikás pa fika dretu é pa fika na kaza y pa mante un distánsia siguru di pesoas óra ki nho/a bai faze kónpra ô óra ki nho/a bai buska ramédi. 

Kontráriu di prublémas di saúdi sima duénsa di kurason y kánser, ki pode leba anus pa txiga nun fazi gravi, duénsa di COVID-19 pode kontise sén algen sta ta spéra y piora rápidamenti. É purisu ki N sta insentiva nho/a oji pa pensa na ki kuidadus médiku ki nho/a ta kre resebe si, apezar di tudu sforsu, nho/a fika duenti. 

N ta gostaba di djudaba nho/a pensa na ki kuidadus di saúdi ki nho/a ta kre resebe si nho/a fika duenti gravi ku koronavírus. Kes pergunta li é difísil di risponde. Má simê, é inpurtanti pa mi y pa kes algen ki nho/a kre txeu pa sabe kuzê ki nho/a ta pensa y pa garanti ma nho/a ta resebe kel kuidadu ki é midjor pa nho/a. Nho/a tra un tenpinhu pa marka un konsulta pa fala ku mi na telefóni ô atravês di telesaúdi pa fla-m kuzê ki nho/a ta pensa. 

N kre pa nho/a sabe ma N sta priparadu pa apoia disizons di nho/a. Kuzê ki for ki nho/a disidi, N ta faze tudu ki N pode pa garanti ma nho/a ta resebe midjor kuidadu pusível. 

Dibaxu sta alguns pergunta pa nho/a pensa n’el antis di nu xinta pa nu fala.
· Na kenha ki nho/a ta kúnfia pa toma disizon di saúdi si nho/a fika inkapás di fala pa nho/a mésmu. Kel algen la ta txomadu un prokurador pa kuidadus di saúdi y prufisionais di saúdi debe sabe módi ki es ta kontakta-l, si es meste.

· Si dja nho/a nômia un algen pa ser prokurador pa kuidadus di saúdi, dja nho/a fla kel algen kuzê ki nho/a ta kre?

· Si nho/a fika duenti ku COVID-19, nho/a ta kre fika internadu na ospital pa trataméntu médiku, ô nho/a ta prifiri resebe kuidadus médiku na kaza? Kuidadus na kaza pode ser más konfortável pa nho/a, má na kaza nho/a ka ta pode resebe trataméntus di kuidadus intensivu.

· Si nho/a fika internadu pa trataméntu di COVID-19, nho/a ta kre resebe kuidadus intensivu y apoiu di ventilador (aparelhus di rispirason)? Si sin, ten algun situason ki nho/a ka ta kreba pa manteba nho/a bibu nun aparelhu di rispirason?

Obrigadu pamódi nho/a tra un tenpinhu pa lê es karta y nho/a sta avontadi pa [manda-m perguntas ô pa kontakta nha konsultóriu pa nu pode marka un konsulta pa telefóni ô telesaúdi pa nu fala más]. Nho/a fika dretu y prutejidu. 

Kunpriméntus,

SI -COVID-Letter 2020-05-14

KONTESTU Y DISKRISON
COVID-19 Karta pa Pasientis





Kuzê?	Objetivu d’es karta di sensibilizason é insentiva pasientis na kumunidadi pa pensa módi ki es ta kre ser tratadu si es fika duenti gravi ku COVID-19. Es karta li ta oferese informason sobri COVID-19 y perguntas sobri planiaméntu antisipadu di kuidadus. Tanbe el ta konvida pasientis pa marka un konsulta di akonpanhaméntu pa fala ku ses prufisional di saúdi sobri kes kiston inpurtanti li. 

Pamódi?	Na meiu d’es pandemia li, pasientis y familiaris tene perguntas, ideias, y priokupason sobri kuzê ki COVID-19 ta signifika pa ses saúdi y kuidadus. Ku atenson di públiku na pusível gravidadi d’es infeson – inkluindu nisisidadi di ventiladoris y kuidadus intensivu – alguns pasienti dja kumesa ta konbersa ku ses redis di apoiu sobri ses dizeju. N’es muméntu li, klínikus ten un papel fundamental na garanti ma prioridadis di pasientis ta kontinua ta ser más inpurtanti na kuidadus ki es ta resebe, má limitason di ténpu ta limita kapasidadi di txiga na tudu pasienti nun kurtu spasu di ténpu.

Kenha?	Klínikus pode manda kel karta li pa pasientis na kumunidadi ki ten prublémas di saúdi subjasenti y ki ten maior risku di panha duénsa gravi ô di mórti kauzadu pa infeson di COVID-19, si es panha-l. Enbóra inda nu ten txeu di prende sobri es infeson li, pasientis ku maior risku pode inklui adultus más bédju, kes algen imunokonprometidu, y/ô pasientis ku un ô más di kes prubléma di saúdi subjasenti ki sta dibaxu:
· Duénsa kardiovaskular ô vaskular serebral
· Duénsa pulmonar
· Kánser avansadu
· Duénsa renal króniku
· Diabéti y tenson altu 
· Frajilidadi

Undi? 	Bu pode manda karta pa pasientis atravês di email, un portal di pasientis na rijistus médiku iletróniku, pa kureiu, ô di otu manera, dipendendu di prátika di bu klínika. Konsulta di akonpanhaméntu, si markadu, ta ser atravês di telesaúdi.

Kuandu?	Sédu! Idealmenti óra ki pasienti sta ta xinti dretu.

Dikas pa uza-l ku susésu:	
1. Pensa na manda karta antis di un konsulta ki dja sta markadu pa minimiza xansi di resebe un monti di pididu pa faze konsulta di telesaúdi di un bês sô.
2. Sta priparadu pa fala sobri mididas di pruteson pa privini infeson.
3. Adapta karta pa inklui kualker alterason personalizadu.
4. Djobe nos COVID-19 Gia di Konvérsa pa Kuidadus Anbulatóriu pa orienta un konsulta di telesaúdi di akonpanhaméntu. 
5. Djobe un Gia di Planiaméntu di Kuidadus Antisipadu pa pasientis y familiaris di 2 pájina, ki bu pode manda djuntu ku es karta li.

